
Кирисиў 

 

Қарақалпақстанға мийнети сиңген мәденият хызметкери, Қарақалпақстан 

халық жазыўшысы  Гүлайша Есемуратова усы жылы 90 жасқа толады.  Мине усы 

мунәсибет пенен бул сәне республикамыздың  барлық  мәдений ҳәм жәмийетлик 

орынында  кең түрде  белгиленбекте.  Бизиң Мәлимлеме - китапхана орайында да 

бул сәнеге бағышланып онлайн түринде бир қанша ис илажлар алып барылып 

атыр. Мысал ушын китапхана орайы хызметлери, секторлары тәрепинен онлайн 

ушырасыў кешелери,   витртуаль китап көргизбелери исленбекте. Ал Мағлыўмат-

библиография хызмети тәрепинен болса жазыўшының өмири ҳәм дөретиўшилик 

хызметине қызығыўшы   әдебиятшылар, алымлар,  муғаллимлер, студент жаслар  

ҳәмде бәрше  китапхана орайы пайдаланыўшылары ушын әдебиятлардың усыныў 

дизими дүзилип отыр. 

              

  Бул усыныў дизим 3 бөлимнен ибарат: 

 

1. Гүлайша Есемуратованың өмири ҳәм дөретиўшилик хызмети. 

2. Гүлайша Есемуратованың шығармалары. 

3. Гүлайша Есемуратова ҳәм оның шығармалары ҳаққында. 

 

 

Гүлайша Есемуратованың өмири                                                       

ҳәм дөретиўшилик хызмети. 

 

 

  Қарақалпақ әдебиятының проза жанрының раўажланыўына  өзиниң салмақлы 

үлесин қосқан қәлеми өткир жазыўшы, Қарақалпақстанға ҳәм Өзбекстанға 

мийнети сиңген мәденият хызметкери,  Қарақалпақстан халық жазыўшысы  

Гүлайша Есемуратова усы жылы 90 жасқа толады.   



   

   Жигерли жазыўшымыз Гүлайша  Есемуратова 1930 – жылы 18 февральда  

Шымбай районының  3-аўылында Абдижалий мақсымның шаңарағында екинши 

перзент болып  дүньяға келди.  Әкеси халық душпаны болып сүргинге 

айдалғаннан соң, Гүлайша апа үш айлығынан тоғыз жасына шекем дайы атасы 

Есемураттың қолында тәрбияланды. Соңынан  дайы ағасы, белгили тилши 

алымымыз Айтжан Есемуратовтың хожалығының бир ағзасы болып жасап, 

Төрткул ҳәм Нөкис мектеплеринде билим алады. Халқымыздың арасынан шыққан  

жаңа заман интеллигентлериниң бири болған Айтжан Есемуратовтың бай үй 

китапханасы бар еди. Усы китапхана Гүлайша апаның дүнья әдебиятынан руўхый 

суўсынланыўына себепши болады.  

  Гүлайша апа 1947 - жылы Қарақалпақ мәмлекетлик педагогикалық  

институтының филология факультетине оқыўға түседи. Гүлайша Есемуратова  

1951 - жылы Нөкис  мәмлекетлик педагогикалық  пединститутының тил ҳәм 

әдебият факультетин тамамлап,  баспа хызметлеринде  өз мийнет жолын баслады.  

1958-60  жыллары  Әмиўдәрья журналында публицистика бөлимин басқарды, өзи 

де публицистикалық, прозалық дөретпелер жазды. Соннан бери бул машақатлы 

кәсиптиң маманы болып, республикамыздың баспасөз тараўында  елиў жылдан 

аслам ўақыттан бери  минсиз хызмет етип киятыр.  

1972 – жылы Қарақалпақстан Жазыўшылар аўқамына ағза болды. 

 Ғәрезсизлик елимизге үлкен жаңалықларды алып кирди. Гүлайша апа 

Есемуратова 1991 жылы  алпыс бир жасында  «Арал қызлары» журналын 

шөлкемлестирди ҳәм журналға бас редактор болды. Жәмийетшилигимиз, пүткил 

халқымыз бул журналды қызығыўшылық пенен, үлкен көтериңки қуўаныш пенен 

күтип алған еди. Жазыўшының  биринши китабы “Кесте деген ат пенен баспадан 

шықты. Соң “Халмурат жүргиш” “”Айдай қыз”, “Жийрен”, “Соңғы гүўалар”, 

“Мың да бир кеширим” , “Дүўдендеги  дәптер”, “Қызым саған айтаман”,  “Дәўир 

нәпеси”, ҳәм де бир неше көплеген таңламалы шығармалары, Ибрайым Юсупов 



ҳаққындағы романы топлам болып басылып шықты. 1992 - жылы Америкада 

ҳаял- қызлардың бас қоспасына жазыўшы Гулайша Есемуратова да қатнасып 

қайтты. Ең дәслеп қарақалпақтың миллий кийимлерин шет елге танытып, оны 

кийип барды. Көп тиражлы Американың «ISAR» журналының редакторы Мьен 

менен ушырасып пикирлести. Елимиздиң ҳаял- қызларының турмысын, олардың 

бүгинги күнги жетискенликлерин басқа халықлардың ҳаял- қызларына сөйлеп 

берди.  Гүлайша Есемуратова өзиниң мийнеткешлиги арқасында әдебиятымыз 

бенен журналистикаға үлеc қосыўдан ҳеш шаршамады.  Гулайша 

Есемуратованың шығармалары ҳәр бир оқыўшының ядында қалатуғын, оны 

ойландыратуғын, толғандыратуғын турмыс сабақлары. Гулайша Есемуратова 

бүгинги  қарақалпақ прозасының үлкен бир байтереги.  Оның мийнетлери жоқары 

баҳаланып, Қарақалпақстанға, Өзбекстанға мийнети сиңген мәденият хызметкери 

атағын алыўға еристи. Қарақалпақстан халық жазыўшысы атағын алды. Ол  

Сабыр аға менен бес перзентти камалға келтирип, билимли, илимли етип 

тәрбиялады. Ҳүрметли дем алысқа шығып та  жазыўшы апамыз  Гулайша 

Есемуратова 90 жасын қарсы алып атырса да көпшилик сүйип оқыйтуғын 

шығармалар дөретип атыр. 

 

 

   Гүлайша Есемуратованың шығармалары 

